
2017թ. առանձնացավ կատարված աշխատանքների և՛ ծավալի ու ընդգրկվածության, և՛ բովանդակային առումով: Ստեղծված համակարգերի մի մասը մտավ բնականոն գործարկման փուլ, մեկնարկեցին նոր նախաձեռնություններ:

Գոհացուցիչ արդյունքներ արձանագրվեցին սոցիալական խնդիրների լուծմանն ուղղված համագործակցային միջավայրի ստեղծման, պետություն-ոչ պետական համագործակցության զարգացման ու ինստիտուցիոնալացման ուղղությամբ:

Շոշափելի քայլեր ձեռնարկվեցին մատուցվող ծառայությունների հասցեականության, որակի ու արդյունավետության բարձրացման ուղղությամբ:

ՀՀ 2017թ. պետական բյուջեով սոցիալական պաշտպանության ոլորտին հատկացվել է 408.9 մլրդ դրամ կամ պետական բյուջեի ընդհանուր ծախսերի 30.1 տոկոսը: Նախարարության և սոցիալական ապահովության պետական ծառայության միջոցով իրականացվել է 91 ծախսային ծրագիր, որոնց համար նախատեսվել է 365.1 մլրդ դրամ կամ սոցիալական ոլորտին ուղղված ծախսերի 90.1 տոկոսը: Փաստացի ֆինանսավորումը կազմել է 359.7 մլրդ դրամ: Նախարարության միջոցով իրականացվող 66 ծախսային ծրագրի գծով փաստացի ֆինանսավորումը կազմել է 10.8 մլրդ դրամ կամ նախատեսվածի 83.8 տոկոսը  (հավելված 1):

1. Աշխատանք և զբաղվածություն
Մշակվել է «Հայաստանի Հանրապետության աշխատանքային օրենսգրքում փոփոխություններ և լրացումներ կատարելու մասին» ՀՀ օրենքի նախագիծը, որի նպատակն է աշխատանքային հարաբերությունների կարգավորման մեխանիզմների պարզեցումը, աշխատանքային հարաբերությունների ձևավորման, փոփոխման և դադարման նոր ճկուն հիմքերի ապահովումը (հատկապես գերփոքր ձեռնարկատիրությամբ զբաղվող գործատուների համար), ինչպես նաև աշխատանքային հարաբերությունների կարգավորման ոլորտում ՀՀ կողմից վավերացված միջազգային պայմանագրերի առանձին դրույթներին ՀՀ աշխատանքային օրենսգրքի պահանջների համապատասխանեցումը նախագիծը գտնվում է ՀՀ արդարադատության նախարարությունում:

Կամավորի ինստիտուտի ձևավորման, կամավորական գործունեության և կամավոր աշխատանքի լիարժեք օրենսդրական կարգավորման նպատակով՝ մշակվել և ՀՀ կառավարության հավանությանն է արժանացել «Կամավորական գործունեության և կամավոր աշխատանքի մասին» ՀՀ օրենքի հայեցակարգը, որի հիման վրա մշակվել և ՀՀ կառավարություն է ներկայացվել համապատասխան օրենքների նախագծերի փաթեթը:

Սահմանվել և ամբողջականացվել են պետական ծառայության մի տեսակից  պետական ծառայության մեկ այլ տեսակի անցման դեպքում հիմնական աշխատավարձի որոշման սկզբունքները:

Համապատասխան իրավական ակտով սահմանվել է նաև մեկօրյա ժամկետով (աշխատանքի հիմնական վայրից 30 կմ ավելի հեռավորությամբ) գործուղման մեկնող աշխատողների համար օրապահիկի իրավունքը: 

Սոցփաթեթի շահառուներին հնարավորություն է տրվել սոցփաթեթի միջոցները ուղղել նաև «Պետական ծառայողներին մատչելի բնակարան» և «Երիտասարդ ընտանիքին՝ մատչելի բնակարան» ծրագրերի շրջանակներում տրամադրված հիփոթեքային վարկի մարմանը, միաժամանակ ամբողջականացվել է ռոտացիայի հիման վրա օտարերկրյա պետություններում գործող մարմիններում ծառայող դիվանագետների սոցիալական փաթեթից օգտվելու կարգավորումը:

Վերանայվել են առողջապահական, մանկական դաստիարակչական բնագավառների հաստատությունների աշխատողների աշխատաժամանակի և հանգստի ժամանակի (արձակուրդների) տևողությունները և նմանատիպ աշխատանքներ կատարողների համար սահմանվել են նույնատիպ կարգավորումներ:

Կառավարության համապատասխան որոշմամբ հստակեցվել է կատարողականի հիման վրա պարգևատրվողների շրջանակը և պարգևատրման աղբյուրները, ինչպես նաև տարանջատվել են կառավարման լիազորություններ չունեցողների անձնային հմտությունների գնահատման չափանիշները:
Գործող Հանրապետական եռակողմ հանձնաժողովի շրջանակներում ապահովվել է համագործակցությունը սոցիալական գործընկերների՝ Հայաստանի գործատուների հանրապետական միության և Հայաստանի արհմիությունների կոնֆեդերացիայի հետ:

Փոփոխություններ և լրացումներ են կատարվել ՀՀ կառավարության 2014թ. ապրիլի 17-ի N 534-Ն որոշման մեջ` նպատակ ունենալով բարձրացնել զբաղվածության պետական ծրագրերի արդյունավետությունը` սահմանափակ ռեսուրսներով ավելի մեծ քանակությամբ շահառուների զբաղվածության ապահովման համար, ինչպես նաև պարզեցնել զբաղվածության պետական ծրագրերի իրականացման բիզնես գործընթացները և ծրագրերն իրականացնել մասնագիտացված պետական կառույցների հետ համատեղ: Բացի այդ, հաստատվել է աշխատաշուկայում անմրցունակ և մասնագիտություն չունեցող երիտասարդ մայրերի աշխատանքային ունակությունների ու կարողությունների ձեռքբերման հնարավորությունների ընձեռման նպատակով գործատուի մոտ մինչև վեց ամիս տևողությամբ մասնագիտական ուսուցման (աշկերտություն) կազմակերպման ծրագրի իրականացման կարգը:
 Մինչև երեք տարեկան երեխայի խնամքի արձակուրդում գտնվող երիտասարդ մայրերի համար՝ մինչև երեխայի երկու տարին լրանալը աշխատանքի վերադառնալու դեպքում, երեխայի խնամքն աշխատանքին զուգահեռ կազմակերպելու համար աջակցության իրավունքի սահմանման նպատակով մշակվել է ««Զբաղվածության մասին» Հայաստանի Հանրապետության օրենքում փոփոխություններ և լրացում կատարելու մասին» ՀՀ օրենքը, որն ընդունվել է ՀՀ ԱԺ-ի կողմից (2017թ. դեկտեմբերի 6-ի ՀՕ-225-Ն օրենք): Մշակվել և ՀՀ կառավարություն է ներկայացվել նշված օրենքի մեկ այլ փոփոխության նախագիծ, որով նախատեսվում է քվոտայի համակարգի առավել նպատակային և արդյունավետ ներդրման ու գործարկման համար անհրաժեշտ՝ օրենքով սահմանված մեխանիզմների, քվոտավորման ենթակա կազմակերպությունների շրջանակի հստակեցում, հաշմանդամություն ունեցող անձանց աշխատանքի տեղավորման համար աշխատատեղերի պարտադիր ապահովման նորմատիվի փոխարեն հաշմանդամություն ունեցող անձանց աշխատանքի տեղավորման նորմատիվի սահմանում:

Մշակվել է «Հայաստանի Հանրապետության կառավարության 2016 թվականի օգոստոսի 11-ի N 827-Ն որոշման մեջ փոփոխություն կատարելու մասին» ՀՀ կառավարության որոշումը (ընդունվել է ՀՀ կառավարության 2017թ. դեկտեմբերի 21-ի  N 1682-Ն որոշմամբ), որով ևս մեկ տարով` մինչև 2019թ. հունվարի 1-ը երկարացվել է օտարերկրացիների աշխատանքի թույլտվության տրամադրման գործընթացի կասեցման ժամկետը:
2017թ. ընթացքում գործել է  զբաղվածության պետական կարգավորման 4 ակտիվ ծրագիր, ինչպես նաև շարունակվել են 2016թ. սկսված ևս 6 ծրագիր:

2017թ.դեկտեմբերի 31-ի դրությամբ` զբաղվածության պետական գործակալության տարածքային կենտրոններում հաշվառված աշխատանք փնտրողների թիվը կազմում է 86.4 հազար անձ: Գործազուրկների թվաքանակը կազմում է աշխատանք փնտրողների 81.8 %-ը, կամ 70.6 հազար մարդ: Շարունակվում է բարձր մնալ գործազուրկ կանանց թիվը, որը կազմում է գործազուրկների թվի 66.9%-ը, կամ 47.2 հազ. մարդ: Երիտասարդների թվաքանակը կազմում է գործազուրկների 22.7 %-ը կամ 16.0 հազ. մարդ, հաշմանդամություն ունեցող անձինք 4.4%-ը կամ 3.1 հազ. մարդ, իսկ գյուղաբնակները՝ 35.3%-ը կամ 24.9 հազ. մարդ:

2017թ. տարածքային կենտրոնները համագործակցել են շուրջ 16230 գործատուի հետ հավաքագրվել է  8664 թափուր աշխատատեղ: Տարեսկզբից ԶՏԿ-ների միջոցով աշխատանքի է տեղավորվել 9083 5710-ը` կին աշխատանք փնտրող, որոնցից 1587-ը զբաղվածության ծրագրերի միջոցով: 

2. Կենսաթոշակային ապահովություն   
2017թ. ընթացքում իրականացված միջոցառումներն ուղղված են եղել կենսաթոշակային ապահովության ոլորտում առցանց մատուցվող ծառայությունների շրջանակի ընդլայնմանը՝  կենսաթոշակների, նպաստների նշանակման և վճարման գործընթացում առկա ռիսկերը նվազեցնելու, ծառայությունների հասանելիությունն ու մատչելիությունն ապահովելու նպատակով, ինչպես նաև կենսաթոշակների և նպաստների նշանակման ու վճարման գործընթացի վարչարարության պարզեցմանը: Այս նպատակով իրականացված օրենսդրական փոփոխությունների և «Էլեկտրոնային կենսաթոշակ» տեղեկատվական համակարգի կատարելագործման արդյունքում  2018թ-ից ապահովվել է. 

· երեխայի ծննդյան միանվագ նպաստ (այդ թվում՝ 3-րդ և հաջորդ երեխայի ծննդյան դեպքում), խնամքի նպաստ, թաղման նպաստ նշանակելու դիմումն առցանց  ներկայացնելը.

· ՔԿԱԳ-ի մարմինների հետ ծննդյան ակտերի և ծնողական իրավունքներից զրկելու վերաբերյալ տեղեկատվության փոխանակության համակարգի ներդրումը և դրա կիրառմամբ ՔԿԱԳ տեղեկատվական համակարգին էլեկտրոնային հարցում կատարելը, անհրաժեշտ տվյալներ ստանալը, այդ տվյալները «Էլեկտրոնային կենսաթոշակ» ՏՀ-ում հաշվառելը և դրանց հիման վրա որոշումներ կայացնելը (երեխայի ծննդյան միանվագ և մինչև 2 տարեկան երեխայի խնամքի, ինչպես նաև թաղման նպաստ նշանակելը կամ մերժելը).

· ՀՀ պաշտպանության նախարարության, ՀՀ արդարադատության նախարարության, ՀՀ արտակարգ իրավիճակների նախարարության փրկարար ծառայության, ՀՀ կառավարությանն առընթեր ՀՀ ոստիկանության, ՀՀ կառավարությանն առընթեր ազգային անվտանգության ծառայության համակարգերի զինծառայողներին և նրանց ընտանիքների անդամներին «Էլեկտրոնային կենսաթոշակ» տեղեկատվական համակարգի միջոցով կենսաթոշակ և պարգևավճար նշանակելը (վերահաշվարկելը) և վճարելը:

Աշխատանքներ են տարվում գործատուի մասին տեղեկատվությունը հաշվառելու և աշխատանքային ստաժը հաշվարկելու ընթացակարգերը կատարելագործելու նպատակով համապատասխան ծրագրային ապահովության մշակման, պետական կենսաթոշակային համակարգի տվյալների շտեմարանի («Էլեկտրոնային կենսաթոշակ» տեղեկատվական համակարգ) լրամշակման և տեղեկատվական ենթահամակարգը 2018թ. մարտի 1-ից գործարկելու ուղղությամբ: 

Գործարկվում է աշխատանքային գրքույկների հաշվառումը և աշխատանքային գրքույկում առկա տեղեկատվությունը պետական կենսաթոշակային համակարգի տվյալների շտեմարան ներառելու համար էլեկտրոնային լուսապատճենների ստեղծումն ապահովող տեղեկատվական ենթահամակարգը:

Պետական կենսաթոշակների և նպաստների վճարման գործընթացի արդյունավետությունը մեծացնելու, վարչարարությունը պարզեցնելու նպատակով մշակվել է «Հայաստանի Հանրապետության քաղաքացիական օրենսգրքում լրացում կատարելու մասին», «Պետական կենսաթոշակների մասին» Հայաստանի Հանրապետության օրենքում փոփոխություն կատարելու մասին» և «Պետական նպաստների մասին» Հայաստանի Հանրապետության օրենքում լրացում և փոփոխություններ կատարելու մասին» ՀՀ օրենքների նախագծերի փաթեթը (ընդունվել են ՀՀ Ազգային Ժողովի 2017թ. դեկտեմբերի 6-ի նիստում), որով առաջարկվում է միասնական սկզբունքների ներքո սահմանել կենսաթոշակները և նպաստներն անկանխիկ եղանակով վճարելու համար նախատեսված հատուկ բանկային (սոցիալական) հաշիվ բացելուն և վարելուն, այդ հաշվից օգտվելուն, հաշվին առկա միջոցները տնօրինելուն առնչվող առանձնահատկությունները:

Ժամանակավոր անաշխատունակության և մայրության նպաստների նշանակման և վճարման ընթացակարգերը հստակեցնելու, մինչև 2 տարեկան երեխայի խնամքի արձակուրդի ժամանակահատվածի սկիզբը կամ վերջը եկամտային հարկի և սոցիալական վճարի անձնավորված հաշվառման համակարգ մուտքագրելու կապակցությամբ գործատուների կողմից ոչ իրավաչափ վարքագիծ դրսևորելու հնարավորությունները սահմանափակելու նպատակով մշակվել են «Պետական նպաստների մասին» Հայաստանի Հանրապետության օրենքում փոփոխություններ և լրացումներ կատարելու մասին» և «Ժամանակավոր անաշխատունակության և մայրության նպաստների մասին» Հայաստանի Հանրապետության օրենքում փոփոխություններ և լրացումներ կատարելու մասին» ՀՀ օրենքների նախագծերը (ընդունվել են ՀՀ Ազգային Ժողովի 2017թ. դեկտեմբերի 21-ի նիստում):

2017թ. դեկտեմբերի 31-ի դրությամբ հաշվառված է 520906 կենսաթոշակառու և նպաստառու ծերության, հաշմանդամության կամ կերակրողին կորցնողի դեպքում նպաստներ ստացող, որից 455275-ը` աշխատանքային կենսաթոշակառու կենսաթոշակի միջին չափը` 40278 դրամ, 63061-ը` նպաստառու նպաստի միջին չափը` 17823 դրամ, 1983-ը` շարքային կազմի զինծառայության հետ կապված կենսաթոշակ ստացող կենսաթոշակի միջին չափը` 24562 դրամ, 587-ը` պետական պաշտոն զբաղեցրած անձինք կենսաթոշակի միջին չափը` 353547 դրամ:

2017թ. հունվար-դեկտեմբեր ժամանակահատվածում մայրության նպաստ է նշանակվել 26335 անձի, իսկ երեխայի ծննդյան միանվագ նպաստ՝ 38537 անձի: Խնամքի նպաստ ստանալու իրավունք ունեցողների թվաքանակը նույն ժամանակահատվածում կազմում է 11821 անձ։

3. Սոցիալական աջակցություն

· Պետական նպաստներ
2017թ. պետական նպաստների բնագավառում կատարված փոփոխությունները նպատակ են ունեցել մեծացնել ծրագրերի հասցեականությունը` պահպանելով սոցիալական աջակցության տրամադրման սկզբունքները: 

Սոցիալապես անապահով ընտանիքների համար ինքնուրույնաբար կայուն եկամտի ձևավորման իրական հնարավորությունների ստեղծման և դեպի պետական նպաստն առկա ձգտումների առավելագույնս ապախթանման նպատակով արմատապես վերանայվել է ընտանիքների անապահովության գնահատման կարգը: Նոր կարգում հնարավորինս ներառվել են տնտեսապես ակտիվ անձանց աշխատանքի շուկայում ունեցած վարքագծի գնահատականները՝ դրանով խթանելով աշխատանքային գործունեություն ծավալելու իրենց ցանկությունը, ինչպես նաև ավելացել է երեխա ունեցող ընտանիքների անապահովության գնահատման հարցում երեխաների առկայության հանգամանքի կշիռը` դիտարկելով նման ընտանիքներին աղքատության տեսանկյունից ավելի ռիսկային:

Շարունակվել են պետական նպաստների, այդ թվում՝ ընտանիքների անապահովության գնահատման համակարգում առցանց եղանակով ստացվող տվյալների շրջանակի ընդլայնմանն ուղղված աշխատանքները: Նշվածն արտացոլվել է այդ համակարգում հաշվառված և ընտանեկան կամ սոցիալական նպաստի իրավունք ձեռք բերած ընտանիքների, ինչպես նաև նպաստի իրավունք ձեռք բերած ընտանիքների թվում երեխա ունեցող ընտանիքների թվի հարաբերակցություններում: 

2017թ. ընտանիքների անապահովության գնահատման համակարգում հաշվառված շուրջ 125000 ընտանիքներից ընտանեկան կամ սոցիալական նպաստ ստացել են ամսական միջինում 103723-ը` ընդհանուր հաշվառված ընտանիքների շուրջ 83 տոկոսը, իսկ եռամսյակային հրատապ օգնություն, միջինում 5321 ընտանիք կամ ընդհանուր հաշվառվածների 4.3 տոկոսը, նպաստի միջին չափը կազմել է 31350 դրամ: Ընտանեկան նպաստի իրավունք ունեցող ընտանիքներին միանվագ դրամական օգնություն է տրվել. երեխայի ծննդյան կապակցությամբ` 4900 ընտանիքի, երեխայի առաջին դասարան ընդունվելու կապակցությամբ` 10489 ընտանիքի, ընտանիքի անդամի մահվան դեպքում` 153 ընտանիքի: 

· Նախկին ԽՍՀՄ խնայբանկի ՀԽՍՀ հանրապետական բանկում մինչև 1993թ. հունիսի 10-ը ներդրված դրամական ավանդների փոխհատուցում
ՀՀ կառավարության 2014թ. ապրիլի 23-ի N 460-Ն որոշման համաձայն` նախկին ԽՍՀՄ Խնայբանկի ՀԽՍՀ հանրապետական բանկում մինչև 1993 թվականի հունիսի 10-ը ներդրված դրամական ավանդների դիմաց փոխհատուցման իրավունք է տրվել ընտանիքների անապահովության գնահատման համակարգում հաշվառված «0»-ից բարձր անապահովության միավոր ունեցող ընտանիքների` մինչև 1931թ. դեկտեմբերի 31-ը ներառյալ ծնված անդամներին (վճարվել է 3597 ավանդատուի), ՀՀ պաշտպանության մարտական գործողությունների մասնակից (վճարվել է 393 ավանդատուների), մարտական գործողությունների հետևանքով չօգտագործվող և հակառակորդի կողմից հողատարածքների գնդակոծման դեպքեր ունեցող` ՀՀ սահմանամերձ համայնքներում` բնակչության պետական ռեգիստրում 2014թ. օգոստոսի 1-ի դրությամբ հաշվառված անձանց (վճարվել է 4414 ավանդատուի):

· Սոցիալական բնակարաններ
2017թ. բնակելի տարածություն ստանալու իրավունք ունեցող սոցիալապես անապահով և հատուկ խմբերին դասված անձանց կացարանների տրամադրման գործընթացը շարունակվել է ՀՀ կառավարության 2015թ. սեպտեմբերի 10-ի N 1069-Ն որոշման պահանջներին համապատասխան: Տարվա ընթացքում կացարաններ են տրամադրվել 6 սոցիալապես անապահով և հատուկ խմբերին դասված անձանց:

· Ինտեգրված սոցիալական ծառայություններ
2017թ. ընթացքում իրականացվել են սոցիալական աշխատանքի ինստիտուտի կայացմանն ուղղված աշխատանքներ՝ այցելություններ հանրապետության բոլոր մարզեր, հանդիպումներին մասնակցել են միջգերատեսչական համագործակցության կողմերը, աջակցող ցանցի անդամները: Քննարկվել են սոցիալական դեպքի վարման մեթոդաբանական հարցեր՝ կոնկրետ դեպքերի օրինակներով: Առավել հետաքրքիր դեպքերը քննարկվել են նաև նախարարությունում՝ դրանք դարձնելով սոցիալական աշխատողների համար ուսումնամեթոդական նյութ: Շարունակվել է հանրապետությունում համալիր սոցիալական ծառայությունների տարածքային  կենտրոնների (այսուհետ` ՀՍԾՏԿ) համար շենք-շինությունների ընտրության և տրամադրման աշխատանքները, մշակվել են ՀՍԾՏԿ շինվերանորոգման էսքիզային նախագծերը և տարածքային կենտրոնների կառուցման կամ հիմնանորոգման նախագծանախահաշվային փաստաթղթերը: Մեկ պատուհանի սկզբունքով գործարկվում են 19 ՀՍԾՏԿ-ներ, որոնք տեղակայված են վերանորոգված, համապատասխան տեղեկատվական տեխնոլոգիաներով զինված շենքերում: ՀՍԾՏԿ-ն դիմումներն ընդունում է միասնական ընդունարանում, ունի փաստաթղթաշրջանառության միասնական համակարգ: 

Մշակվել է սոցիալական դեպքի վարման տեղեկատվական ենթահամակարգի բովանդակային նկարագիրը, ընթացքի մեջ են դրա ծրագրային ապահովման աշխատանքները: 
4. Հաշմանդամների և տարեցների հիմնահարցեր

Հաշմանդամության ոլորտի պետական քաղաքականությունն ու նպատակային ծրագրերն ուղղված են հաշմանդամություն ունեցող անձանց իրավունքների պաշտպանությանը և  սոցիալական ներառմանը:

2017թ. շարունակվել են հաշմանդամության բնագավառի  օրենսդրությունը «Հաշմանդամություն ունեցող անձանց իրավունքների մասին» ՄԱԿ-ի կոնվենցիայի դրույթներին համապատասխանացնելուն ուղղված աշխատանքները:
Լրամշակվել է «Հաշմանդամություն ունեցող անձանց իրավունքների պաշտպանության և սոցիալական ներառման մասին»  ՀՀ oրենքի նախագիծը, որը ՀՀ կառավարության 2017թ. հունիսի 23-ի N 694-Ա որոշմամբ հավանության է արժանացել և սահմանված կարգով ներկայացվել ՀՀ Ազգային ժողով: 
Հետևողական աշխատանքներ են իրականացնում բժշկասոցիալական փորձաքննության համակարգում արմատական բարեփոխումներ կատարելու ուղղությամբ:  Մասնավորապես, մշակվել և ՀՀ կառավարություն է ներկայացվել ոլորտը կանոնակարգող իրավական ակտերի նախագծերի փաթեթ, որպես հիմանական խնդիր դիտարկելով հիվանդություն ունեցող անձի կարիքների բազմակողմանի գնահատումն ու դրա արդյունքներով վերականգնողական բժշկական օգնությունը կազմակերպելը՝ կանխարգելելով հիվանդության ծանրացումն ու զարգացումը, հետևաբար նաև հաշմանդամության առաջացումը կամ խորացումը։

ՀՀ աշխատանքի և սոցիալական հարցերի նախարարի 2017թ. սեպտեմբերի 13-ի N 114-Ա/1 հրամանի համաձայն, առաջին անգամ բժշկասոցիալական փորձաքննության համար դիմած անձանց կարիքներն Առողջապահության համաշխարհային կազմակերպության ֆունկցիաների միջազգային դասակարգման սկզբունքներով գնահատելու և բազմակողմանի գնահատման արդյունքում վերականգնողական ծառայությունների կազմակերպման նպատակով  իրականացվել է փորձնական ծրագիր: Փորձնական ծրագրի շրջանակում անձի բժշկասոցիալական փորձաքննությունն իրականացվել է ԱՀԿ ՖՄԴ սկզբունքների հիման վրա մշակված չափորոշիչներով: 193 անձ «Բժշկասոցիալական վերականգնման ծառայություններ» պետական նպատակային ծրագրի շրջանակներում վերականգնողական անհատական ծրագրերի հիման վրա ստացել է վերականգնողական բուժօգնություն:

2017թ. իրականացվող պետական նպատակային ծրագրերի շրջանակներում հաշմանդամներին անվճար տրամադրվել են պրոթեզաօրթոպեդիկ պարագաներ, ձայնաստեղծ սարքեր, աչքի պրոթեզներ և այլ վերականգնողական պարագաներ:
Լրամշակվել են պրոթեզաօրթոպեդիկ և վերականգնողական պարագաների տեխնիկական բնութագրերը, դրանցում ներառվել են դրույթներ տրամադրվող պարագաների օգտագործման, պահպանման և անվտանգության կանոնների պարագաների որակի միջազգային կամ միջպետական ստանդարտների համապատասխանության վերաբերյալ: 

Միաժամանակ, համաձայն ՀՀ կառավարության 2017թ. սեպեմբերի 7-ի N 1151-Ն որոշման՝ փոխվել է հաշմանդամի սայլակների և լսողական սարքերի տրամադրման ընթացակարգը, որի շրջանակներում անձը պետական հավաստագրերի միջոցով կարող է ձեռք բերել իր անհատական կարիքներին և առանձնահատկություններին համապատասխան հաշմանդամի սայլակ կամ լսողական սարք:
Պետական աջակցություն է ցուցաբերվել «Փրկություն, «Լիարժեք կյանք» ՀԿ-ներին և «Աուտիզմ ազգային հիմնադրամին»` հաշմանդամություն ունեցող երեխաներին և երիտասարդներին սոցիալ-վերականգնողական ծառայություններ մատուցելու համար: 
2017թ. դեկտեմբերի 31-ի դրությամբ հաշմանդամների հաշվառման հանրապետական շտեմարանում հաշվառված հաշմանդամություն ունեցող անձանց թիվը կազմում է 193302, որից 8231-ը՝ հաշմանդամություն ունեցող երեխա: Հաշմանդամություն ունեցող անձանց թվի նվազումը նախորդ տարվա համեմատ (10455 անձով) պայմանավորված է 2017թ. հաշմանդամության սահմանման չափորոշիչների կիրառման մեթոդական ուղեցույցի լրամշակմամբ և հստակեցմամբ՝ «հիվանդություն ունեցող անձ» և «հաշմանդամություն ունեցող անձ» հասկացությունների տարանջատումով։ 2017թ. ընթացքում առաջին անգամ փորձաքննվել է 18438 անձ (նախորդ տարվա համեմատ աճել է 393-ով), վերափորձաքննվել է 50374 անձ (նախորդ տարվա համեմատ նվազել է 3158-ով):

Տարվա ընթացքում շարունակվել են տարեցների սոցիալական պաշտպանությանն ուղղված ծրագրերի իրականացումը, պետության կողմից որդեգրվել է տարեցների համար արժանապատիվ կենսապայմաններ ապահովելու և ըստ նրանց գնահատված անհատական կարիքների՝ ծառայություններ մատուցելու քաղաքականություն:
2017թ. մայիսի 18-ի N 20 արձանագրային որոշմամբ հավանության է արժանացել Ծերացման հետևանքների հաղթահարման և տարեցների սոցիալական պաշտպանության ռազմավարությունը և ռազմավարության իրականացման 2017-2021 թվականների միջոցառումների  ծրագիրը:

Փոփոխություններ են կատարվել ՀՀ կառավարության 2015թ. սեպտեմբերի 25-ի N 1112-Ն և 2015թ. հոկտեմբերի 17-ի N 1069-Ն որոշումներում, նպատակ ունենալով հստակեցնել բնակչության սոցիալական պաշտպանության հաստատություններում խնամվողների խնամքի տրամադրման գործընթացները: 

Համաձայն ՀՀ կառավարության 2017թ. օգոստոսի 31-ի N 1071-Ն որոշման, բնակարանների գնման վկայականների միջոցով բնակարաններ ձեռք բերելու համար ֆինանսական աջակցություն է ցուցաբերվել Ձորակ հոգեկան առողջության խնդիրներ ունեցող անձանց շուրջօրյա խնամքի կենտրոնի ննջարանային մասնաշենքում ապօրինի բնակվող  ութ ընտանիքի:

Խնամքի տրամադրման գործընթացի կանոնակարգման և հստակեցման նպատակով փոփոխություններ և լրացումներ են կատարվել ՀՀ աշխատանքի և սոցիալական հարցերի նախարարի 2017թ. հունիսի 6-ի N 83-Ա/1 հրամանում, մասնավորապես, հստակեցվել է  բնակչության սոցիալական պաշտպանության հաստատություններ քաղաքացիների ուղեգրման գործընթացը (2017թ. դեկտեմբերի 22-ի N 61-Ա/1 հրաման):
Պետական աջակցություն է ցուցաբերվել «Առաքելություն Հայաստան ԲՀԿ-ին, «Հանս Քրիստիան Կոֆոեդ» ԲՀ-ին, «Վանաձորի տարեցների տուն» ԲՀ-ին, իսկ 2018 թվականից մասնակի պետական ֆինանսավորում կստանան նաև «Խնամք ՀԿ-ն և  «Ջերմիկ անկյուն ԲՀ-ն՝ տարեց և հաշմանդամություն ունեցող անձանց խնամքի ծառայություններ մատուցելու համար: 

5. Ընտանիքի, կանանց և երեխաների հիմնահարցեր

2017թ. ընթացքում շարունակվել են աշխատանքները՝ ուղղված  երեխաների իրավունքների պաշտպանությանը, մասնավորապես, կյանքի դժվարին իրավիճակում հայտնված երեխաների կյանքի որակի բարելավմանը և սոցիալական պաշտպանության երաշխիքների ապահովմանը, նրանց մատուցվող այլընտրանքային ծառայությունների ցանցի զարգացմանը, երեխաների խնամքի և պաշտպանության հաստատություններում մատուցվող ծառայությունների որակի բարելավմանը: 
Այդ նպատակով մշակվել են մի շարք օրենսդրական նախագծեր (ՀՀ կառավարության, ՀՀ վարչապետի որոշումներ և ՀՀ աշխատանքի և սոցիալական հարցերի նախարարի հրամաններ): Մասնավորապես, 2017թ. հուլիսի 13-ին N 30 արձանագրային որոշմամբ ՀՀ կառավարությունը հավանության է արժանացրել «Հայաստանի Հանրապետությունում երեխայի իրավունքների պաշտպանության 2017-2021 թվականների ռազմավարական ծրագրին», որով սահմանվել են երեխաների իրավունքների պաշտպանության նպատակները, գերակայությունները, հիմնախնդիրները և առաջիկա տարիներին դրանց լուծմանն ուղղված համապատասխան միջոցառումները: ՀՀ կառավարություն են ներկայացվել «Երեխայի իրավունքների մասին» և «Առանց ծնողական խնամքի մնացած երեխաների սոցիալական պաշտպանության մասին» ՀՀ օրենքների նախագծերը:
Շարունակվել է նախարարության համակարգի բնակչության սոցիալական պաշտպանության հաստատությունների (մանկատուն, երեխաների խնամքի գիշերօթիկ հաստատություն) վերակազմակերպման գործընթացը: Այդ նպատակով ՀՀ կառավարություն են ներկայացվել Վանաձորի մանկատան և երեխաների խնամքի և պաշտպանության 5 գիշերօթիկ հաստատությունների վերակազմակերպման վերաբերյալ համապատասխան որոշումները: ՀՀ կառավարության 2017թ. սեպտեմբերի 22-ի N 1398-Ն որոշմամբ «Կապանի երեխաների խնամքի և պաշտպանության գիշերօթիկ հաստատություն» պետական ոչ առևտրային կազմակերպությունը վերակազմակերպվել է «Սյունիքի մարզի երեխայի և ընտանիքի աջակցության կենտրոն» հիմնադրամի, որի արդյունքում փոխվել են այդ կազմակերպության հիմնական նպատակը և գործունեության առարկան: 

Նախարարության համակարգի`
· երեխաների շուրջօրյա խնամք իրականացնող բնակչության սոցիալական պաշտպանության ընդհանուր տիպի և հատուկ (մասնագիտացված) վեց հաստատությունում (մանկատներում) խնամվել  է առանց ծնողական խնամքի մնացած շուրջ 620 երեխա, այդ թվում` շուրջ 460 երեխա խնամվել է երեք հատուկ (մասնագիտացված) հաստատությունում,

· երեխաների խնամքի 6 գիշերօթիկ հաստատությունում խնամվել է սոցիալապես անապահով, ընտանիքների անապահովության գնահատման համակարգում հաշվառված ընտանիքների դպրոցահասակ շուրջ 420 երեխա,

· «Երեխայի և ընտանիքի աջակցության կենտրոն» ՊՈԱԿ-ի կողմից ցերեկային խնամք է ստացել կյանքի դժվարին իրավիճակում հայտնված 150 երեխա,
· երեխաների սոցիալական հոգածության ցերեկային 3 կենտրոնները ծառայություններ են տրամադրել  կյանքի դժվարին իրավիճակում հայտնված,  6-18 տարեկան շուրջ 270 երեխայի և նրանց ընտանիքներին: «Հույսի կամուրջ» ՀԿ-ի` երեխաների 4 ցերեկային կենտրոնում (Դիլիջան, Իջևան, Նոյեմբերյան, Բերդ) ծառայություններ են մատուցվել կյանքի դժվարին իրավիճակում հայտնված  առնվազն 250 երեխայի:

· «Երևանի «Զատիկ» երեխաների աջակցության կենտրոն» ՊՈԱԿ-ը կյանքի դժվարին իրավիճակում հայտնված,  3-18 տարեկան շուրջ 17 երեխայի տրամադրել է մինչև 6 ամիս ժամկետով շուրջօրյա խնամք:

Առանց ծնողական խնամքի մնացած շուրջ 25 երեխա խնամվել է 21 խնամատար ընտանիքում:

Հաստատություններից երեխաներին կենսաբանական ընտանիքներ վերադարձնելու (բեռնաթափում և կանխարգելում) միջոցառման շրջանակում 2017թ. կենսաբանական ընտանիք է վերադարձել 40 երեխա և կանխարգելվել է 60 երեխայի մուտքը հաստատություններ, այդ թվում՝ ՀՀ Լոռու և Շիրակի մարզերում՝ յուրաքանչյուրում 20 երեխա վերադարձել է կենսաբանական ընտանիք, կանխարգելվել է 30 երեխայի մուտքը հաստատություններ: 

 «Հաշմանդամ երեխաների ցերեկային խնամքի ծառայությունների մատուցում Երևանի Մալաթիա-Սեբաստիա վարչական շրջանի N 92 ներառական մանկապարտեզում» միջոցառման շրջանակում  պետական աջակցությամբ՝ Երևանի Մալաթիա-Սեբաստիա վարչական շրջանի N 92 ներառական մանկապարտեզում կյանքի դժվարին իրավիճակում հայտնված, այդ թվում մտավոր և ֆիզիկական զարգացման  ծանր  խանգարումներ ունեցող մինչև 6 տարեկան միջինը 24 երեխայի մատուցվում են բազմամասնագիտական ծառայություններ:

Տարվել են նաև կանանց և տղամարդկանց հավասար իրավունքների և հավասար հնարավորությունների ապահովման, թրաֆիքինգի կանխարգելման և դրա զոհերին աջակցելու աշխատանքներ: Մասնավորապես, ՀՀ կառավարություն է ներկայացվել «Հայաստանի Հանրապետությունում կանանց և տղամարդկանց հավասար իրավունքների և հավասար հնարավորությունների ապահովման քաղաքականության իրականացման 2018-2022 թվականների ռազմավարությունը և միջոցառումների ծրագիրը հաստատելու մասին» ՀՀ կառավարության որոշման նախագիծը, որով սահմանվել են ոլորտի պետական քաղաքականության գերակայությունները, հիմնախնդիրները և դրանց լուծմանն ուղղված համապատասխան միջոցառումները:

ՀՀ կառավարություն է ներկայացվել նաև «Մարդկանց թրաֆիքինգի և շահագործման ենթարկված անձանց նույնացման և աջակցության մասին» Հայաստանի Հանրապետության օրենքի կիրարկումն ապահովող մի շարք իրավական ակտերում փոփոխություններ և լրացումներ կատարելու մասին» ՀՀ կառավարության որոշման նախագիծը, որով կկանոնակարգվի նույնացման հանձնաժողովի աշխատանքը, կհստակեցվի երեխաների ուղղորդման ընթացակարգը, իսկ սոցիալական ոլորտի մասնագետները կստանան զոհերի նախնական նույնացման գործիք նախաձեռնողական գործունեություն իրականացնելու համար: 

Շարունակվել է «Թրաֆիքինգի զոհերի սոցիալ-հոգեբանական վերականգնում» ծրագիրը, որի շրջանակներում աջակցություն է տրամադրվել 32 շահառուի, այդ թվում՝ սեռական բռնության ենթարկված 8 անձանց: 
6. Ժողովրդագրություն

2017թ. կատարած աշխատանքները բխել են ՀՀ ժողովրդագրական քաղաքականության ռազմավարության և դրա իրականացումն ապահովող միջոցառումների դրույթներից` հաշվի առնելով անցած տարիներին հանրապետությունում արձանագրված ժողովրդագրական զարգացումները: 

ՀՀ ժողովրդագրական իրավիճակը բնութագրող ցուցանիշները շարունակում են մնալ մտահոգիչ և խնդրահարույց: 2017թ. հոկտեմբերի 1-ի դրությամբ, տարեսկզբի համեմատ, հանրապետության մշտական բնակչությունը նվազել է 6900-ով` կազմելով  2979.6  հազար: 2017թ. առաջին 9 ամիսներին, նախորդ տարվա նույն ժամանակահատվածի համեմատ, ժողովրդագրական զարգացման հիմնական ցուցանիշները դրսևորել են տարբեր միտումներ: Այսպես, նշված ժամանակահատվածում գրանցվել է 27655 ծնունդ (նվազում 2213-ով), արձանագրվել է մահացության 20658 դեպք (աճ 134-ով), ամուսնության 11265 դեպք (նվազում 823-ով), ամուսնալուծության 2963 դեպք (աճ 281-ով): 

Բազմազավակ ընտանիքի սահմանման և դրանից բխող խնդիրների կարգավորման նպատակով ` մշակվել է «Բազմազավակ ընտանիքների մասին» ՀՀ օրենքի նախագիծը:
Միաժամանակ, մշակվել և ՀՀ կառավարության աշխատակազմ է ներկայացվել «ՀՀ ժողովրդագրական իրավիճակի բարելավման ծրագրին և ծրագրի իրականացումն ապահովող միջոցառումների ցանկին հավանություն տալու մասին» ՀՀ կառավարության արձանագրային որոշման նախագիծը, որի հետագա քննարկումների արդյունքում մշակված ՀՀ ժողովրդագրական իրավիճակի բարելավման երկարաժամկետ տեսլականի նախագիծը ներկայացվել է ՀՀ Նախագահի մոտ նոյեմբերի 8-ին կայացած խորհրդակցության ժամանակ: Խորհրդակցության արդյունքում ՀՀ Նախագահի կողմից ՀՀ կառավարությանը տրված հանձնարարականի համաձայն նախատեսվում է, հիմք ընդունելով Հայաստանի բնակչությունը 4 միլիոնի հասնելու համազգային նպատակը, մինչև 2018թ. ապրիլի 1-ը մշակել ՀՀ ժողովրդագրական իրավիճակի բարելավման` մինչև 2040թ. ռազմավարական հիմնադրույթները` դրանք արտացոլելով Հայաստանի` մինչև 2030թ. զարգացման ռազմավարության մեջ` ըստ բաղադրիչների և հնգամյա թիրախների:

7. Մշտադիտարկում և գնահատում

Նախարարությունը ՀՀ սոցիալական պաշտպանության ոլորտում իրականացվող ծրագրերի արդյունավետության բարձրացման, ՀՀ պետական բյուջեի միջոցների նպատակային օգտագործման, ինչպես նաև ոլորտում իրականացվող ծրագրերից շահառուների բավարարվածության  աստիճանի  գնահատման, առկա խնդիրների բացահայտման և կոռուպցիոն ռիսկերի նվազեցման նպատակով կարևորում է ոլորտում իրականացվող մշտադիտարկման և գնահատման գործընթացը: 

Սոցիալական պաշտպանության ոլորտում իրականացվող ծրագրերի մշտադիտարկման և գնահատման ՄԳ միասնական համակարգի ներդրման գործընթացի շրջանակում ՀՀ աշխատանքի և սոցիալական հարցերի նախարարի 2016թ.  դեկտեմբերի 23-ի N 121-Ա/1 հրամանով հաստատված ծրագրերի ցանկի և ժամանակացույցի համաձայն տարվա ընթացքում իրականացվել է սոցիալական պաշտպանության ոլորտի թվով 41 ծրագրի՝ այդ թվում՝ զբաղվածության կարգավորման պետական 2016թ.  ծրագիրը և նրանում ներառված 11 ծրագրեր, հաշմանդամության հիմնահարցերին առնչվող՝ 3, սոցիալական աջակցության բնագավառի՝ 5, երեխաների հինահարցերին առնչվող՝ 11, կենսաթոշակային ապահովության՝ 9 և նախարարության պահպանմնան ծախսերին առնչվող՝ 1 ծրագիր) մշտադիտարկում և գնահատում: 

ՄԳ-ի գործընթացի շրջանակներում մշակված քանակական և որակական ցուցանիշներին համապատասխան  տվյալների հավաքագրման  (այդ թվում՝ խորհրդատու կազմակերպության կողմից իրականացված նշված ծրագրերի շահառուների կարծիքի ուսումնասիրության) և այդ  տվյալների վերլուծության և ծրագրերի գնահատման արդյունքներով.

-
զբաղվածության պետական կարգավորման 2016թ ծրագիր (և նրանում ներառված 11 ծրագրեր. 

կազմվել է ամփոփ հաշվետվություն, բոլոր շահագրգիռ կողմերի մասնակցությամբ կազմակերպվել է այդ հաշվետվության ներկայացում/ քննարկում, առաջարկությունների և դիտողությունների հիման վրա այն լրամշակվել է և սահմանված կարգով ներկայացվել է ՀՀ կառավարություն,  այն հիմք է հանդիսացել զբաղվածության կարգավորման 2018թ. պետական ծրագրի մշակման համար,

-
հաշմանդամության հիմնահարցերին առնչվող՝ 3 և սոցիալական աջակցության բնագավառի՝ 5, երեխաների հինահարցերին առնչվող՝ 11 ծրագրեր.
կազմվել են ամփոփ հաշվետվություններ, բոլոր շահագրգիռ կողմերի մասնակցությամբ կազմակերպվել է այդ հաշվետվությունների նախնական ներկայացում/ քննարկում, առաջարկությունների և դիտողությունների հիման վրա լրամշակվել են: 

-
ավարտական փուլում են կենսաթոշակային ապահովության 9 ծրագրերի և նախարարության պահպանման ծախսերին առնչվող 1 ծրագրի գնահատման և հաշվետվությունների կազմման աշխատանքները:

Բոլոր հաշվետվությունները ՀՀ ԱՍՀ նախարարի մոտ, շահագրգիռ կողմերի մասնակցությամբ, ամփոփիչ քննարկումներից հետո տեղադրվում են  նախարարության կայք էջում:

Ավարտվել են  ՀՀ ԱՍՀ նախարարի 2016թ. հունիսի 28-ի N 70-Ա/1 հրամանով հաստատված մեթոդաբանության հիման վրա սոցիալական պաշտպանության ոլորտի մնացած 35 ծրագրերի  ՄԳ-ի իրականացման գործիքակազմի՝ տեղեկանքների, ՄԳ անձնագրերի և ցուցանիշների մշակման աշխատանքները։ 
ՄԳ-ի էլեկտրոնային համակարգի ներդրման նպատակով մշակվել է ՀՀ աշխատանքի և սոցիալական հարցերի նախարարության մշտադիտարկման և գնահատման միասնական տեղեկատվական համակարգի մշակման և ներդրման տեխնիկական բնութագիրը:
2017թ. ընթացքում ՀՀ ԱՍՀ նախարարի 2017թ. մարտի 2-ի N 39-Ա/1 հրամանի համաձայն իրականացվել են ուսումնասիրություններ սոցիալական աջակցության թվով 10 տարածքային մարմիններում (ՍԱՏՄ), սոցիալական ապահովության թվով 6 տարածքային մարմիններում (ՍԱՏԲ), զբաղվածության պետական գործակալության թվով 7 տարածքային կենտրոններում (ԶՏԿ), նախարարության ենթակայության թվով 2 մանկատներում, երեխանների խնամքի և պաշտպանության թվով 2 գիշերօթիկ հաստատություններում, տարեց և (կամ) հաշմանդամություն ունեցող անձանց շուրջօրյա լրիվ խնամք իրականացնող թվով 2 տուն-ինտերնատներում, ինչպես նաև թվով 4 ՍՊԸ-ներում, 2 ՀԿ-ներում և 1 ՊՈԱԿ-ում: Այդ թվում, իրականացվել են տնային այցելություններ ընտանեկան նպաստի համակարգում ընդգրված թվով 315 ընտանիքների և պրոթեզաօրթոպեդիկ և վերականգնողական պարագաների տրամադրման և վերանորոգման ծառայություններից օգտվող թվով 358 շահառուների: 

Ուսումնասիրությունների ընթացքում հայտնաբերված թերությունների և խախտումների արդյունքում ՍԱՏՄ-ներում և ՍԱՏԲ-ներում ընդհանուր առմամբ արձանագրվել է 4.969.000 ՀՀ դրամ ավել վճարված գումար, որից պետական բյուջե վերադարձման ենթակա գումարը կազմել է 2.562.000 ՀՀ դրամ, որը հետ է գանձվել:
Ուսումնասիրությունների արդյունքում արձանագրված խախտումները վերացնելու  ուղղությամբ ներկայացվել են մի շարք առաջարկություններ, կազմակարպվել են քննարկումներ և ըստ այդմ  տրվել են  համապատասխան հանձնարարականներ:
8. Տեղեկատվական հոսքերի կառավարում

Շարունակվել են սոցիալական պաշտպանության ոլորտի տեղեկատվական ենթակառուցվածքի սպասարկման ու կատարելագործման աշխատանքները: 
«Նորք» սոցիալական ծառայությունների տեխնոլոգիական և իրազեկման կենտրոն» հիմնադրամը սպասարկում ու պարբերաբար արդիականացնում է մեկ տասնյակից ավելի տեղեկատվական համակարգեր: Վերոնշյալ տեղեկատվական համակարգերում ապահովվել է ինքնաշխատ եղանակով տվյալների կիրառումն ինչպես նշված համակարգերի, այնպես էլ այլ գերատեսչությունների կողմից շահագործվող տեղեկատվական համակարգերի միջև (Ճանապարհային ոստիկանության, Տրանսպորտային միջոցների հաշվառման, Կադաստրի պետական կոմիտեի, Իրավաբանական անձանց պետական ռեգիստրի, ԱՎՎ և բնակչության պետական ռեգիստրի, ՀՀ ԿԱ ՊԵԿ, ՔԿԱԳ և այլն) տեղեկատվության փոխանակման համակարգի միջոցով՝ ապահովելով տեղեկատվության ստացումն առաջնային աղբյուրից և բացառելով տվյալների կրկնություններն ու անվավեր տվյալները: 

Կենտրոնն սպասարկում է նաև սոցիալական պաշտպանության ոլորտի մի շարք վեբկայքեր, այդ թվում՝ www.mlsa.am, www.employment.am, www.hhbsp.am, www.epension.am, www.disabilityarmenia.am, www.114gov.am: 

«Այ Բի Էմ Արևելյան Եվրոպա և Ասիա» ընկերության և «Նորք» կենտրոնի միջև 2016թ.  դեկտեմբերի 29-ի կնքված համաձայնագրի շրջանակներում ուսումնասիրվել են ՀՀ սոցիալական պաշտպանության ոլորտում մատուցվող ծառայությունների բիզնես-գործընթացները և իրականացված բացահայտման փուլի աշխատանքների արդյունքում մշակվել են հետևյալ ելակետային փաստաթղթերը՝

· ՀՀ սոցիալական պաշտպանության ոլորտի միասնական ռազմավարության և տեսլականի փաստաթուղթ,

· զբաղվածության ծառայությունների բիզնես-գործընթացների մանրամասն նկարագրության փաստաթուղթ։

Միաժամանակ գույքագրվել և դասակարգվել են ՀՀ սոցիալական պաշտպանության ոլորտի ՏՀ տվյալների շտեմարանների տվյալները՝ սահմանելով այդ տվյալների ստացման առաջանային աղբյուրը, ներառյալ՝ հարակից տվյալների շտեմարանները,  սահմանվել են տեխնոլոգիական հենքի և ծրագրային ապահովման անհրաժեշտ պարամետրերը, մշակվել է Էլեկտրոնային սոցիալական ծառայություններ ՏՀ տեխնիկական առաջադրանքի նախնական տարբերակը, գույքագրված և դասակարգված տվյալների նկարագրության փաստաթղթի հիման վրա սկսվել են Էլեկտրոնային սոցիալական ծառայություններ տեղեկատվական համակարգի տվյալների շտեմարանի նախագծման և մշակման աշխատանքները։

9. Անձնակազմի կառավարում
2017թ. նախարարության աշխատակազմն ունի 700 հաստիք, որից 482-ը քաղաքացիական ծառայության պաշտոններ են: Տարվա ընթացքում նախարարության աշխատակազմի քաղաքացիական ծառայության թափուր պաշտոններից համալրվել է 15-ը, վերապատրաստվել՝ 134, ատեստավորվել` 99 քաղաքացիական ծառայող, իրենց զբաղեցրած պաշտոնից ազատվել է 31 քաղաքացիական ծառայող:
10. Գիտահետազոտական աշխատանքներ և վերապատրաստում
Աշխատանքի և սոցիալական հետազոտությունների ազգային ինստիտուտի կատարած հետազոտությունները, ուսումնասիրությունները, վերլուծություններն էապես նպաստում են սոցիալական ոլորտի քաղաքականության մշակմանը և կադրերի վերապատրաստմանը:

Ինստիտուտը գիտահետազոտական գործունեության մասով կատարել է 8 թեմատիկ աշխատանք, մի շարք հետազոտություններ և ուսումնասիրություններ: Ուսումնական գործունեության մասով իրականացվել է սոցիալական պաշտպանության ոլորտի ավելի քան  700 մասնագետի վերապատրաստում և որակավորման բարձրացում:

11. Համագործակցություն միջազգային, ոչ պետական և բարեգործական կազմակերպությունների հետ
 Աշխատանքի և սոցիալական պաշտպանության ոլորտի բարեփոխումներն իրականացվում են միջազգային և բարեգործական կազմակերպությունների հետ սերտ համագործակցությամբ, մասնավորապես` ՄԱԿ-ի մի շարք կառույցների (ՄԱԿ-ի բնակչության հիմնադրամ, ՄԱԿ-ի մանկական հիմնադրամ, ՄԱԿ-ի զարգացման ծրագիր, ՄԱԿ-ի փախստականների հարցերով գերագույն հանձնակատարի գրասենյակ, ՄԱԿ-ի տնտեսական և սոցիալական հարցերի դեպարտամենտ, ՄԱԿ-ի Եվրոպական տնտեսական հանձնաժողով, Պարենի համաշխարհային ծրագիր, Աշխատանքի միջազգային կազմակերպություն, Պարենի և գյուղատնտեսության կազմակերպություն, Միգրացիայի միջազգային կազմակերպություն), ԱՄՆ միջազգային զարգացման գործակալության, Համաշխարհային բանկի, Եվրոպական միության պատվիրակության, Եվրոպայի խորհրդի գրասենյակի, Եվրոպական կրթական հիմնադրամի, «Իզմիրլյան» հիմնադրամի, Շվեյցարական Կարմիր Խաչի, Հայկական Կարմիր խաչի ընկերության, «Բաց հասարակության հիմնադրամներ-Հայաստան», «Օքսֆամ», «Մարդկային զարգացման միջազգային կենտրոն», «Սեյվ դը Չիլդրեն», «Վորլդ Վիժն», «Հայկական Կարիտաս», «Միավորված մեթոդիստների օգնության կոմիտե», «Շողիկ», «Նազքոմ», «ՍՕՍ մանկական գյուղեր», «Կամրջակ» և այլ միջազգային բարեգործական կազմակերպությունների հետ: Աշխատանքներ են տարվել մի շարք երկրների հետ միջգերատեսչական համագործակցության հաստատման ուղղությամբ:
Միջազգային պայմանագրերով աշխատանքի և սոցիալական պաշտպանության ոլորտում ՀՀ ստանձնած պարտավորությունների կատարման շրջանակներում պատրաստվել են Աշխատանքի միջազգային կազմակերպության կոնվենցիաների և Եվրոպայի Խորհրդի «Վերանայված եվրոպական սոցիալական խարտիայի» կիրարկման վերաբերյալ ազգային զեկույցներ,  Իրականացվել են համապատասխան աշխատանքներ` Եվրոպական Միության հետ համագործակցության, ՄԱԿ, ԵԽ, ԵԱՏՄ, ԱՊՀ անդամակցության շրջանակներում, ինչպես նաև միջկառավարական՝ հայ-իրանական և հայ-հունական հանձնաժողովներում:

12. Փաստաթղթաշրջանառություն
2017թ. կազմակերպվել է նախարարությունում ստացված 42192 պաշտոնական գրության, քաղաքացիներից և իրավաբանական անձանցից ստացված 10701 դիմումի միասնական շարժը: Նախարարությունից ելքագրվել է 13785 փաստաթուղթ` իրավական ակտերի նախագծեր, հանձնարարականների կատարումն ապահովող գրություններ, պարզաբանումներ, քաղաքացիների դիմումների պատասխաններ: Նշված ժամանակահատվածում գրանցվել է նախարարի 165 և նախարարության աշխատակազմի ղեկավարի 68 հրաման:

Տարվա ընթացքում նախարարություն է դիմել (այցելել) 7387 քաղաքացի: Կազմակերպվել է նախարարի, նախարարի տեղակալների, նախարարության աշխատակազմի ղեկավարի 18 ընդունելություն:

13. Քարոզչություն, հասարակության իրազեկում  
Հանրապետական 35 լրատվամիջոցով եղել է ավելի քան 350 հրապարակում, տարածվել 250-ից ավելի մամլո հաղորդագրություն: Անցկացվել 20 մամուլի ասուլիս:

«Արմնյուզ» հեռուստաընկերության «Սոցիալական անդրադարձ» հաղորդաշարի միջոցով պարբերաբար լուսաբանվել են նախարարության գործունեությունը, կատարած աշխատանքներն ու ծրագրերը: Իրականացվել է տպագիր և էլեկտրոնային մամուլի հրապարակումների ամենօրյա մոնիթորինգ, տարբեր լրատվամիջոցներով հրապարակված, մասնավորապես՝ արձագանք պահանջող նյութերի վերաբերյալ պատրաստվել են պարզաբանումներ: Համակարգվել է նախարարության էլեկտրոնային կայքէջի նորացման գործընթացը, ապահովվել է համապատասխան բաժինների` «Տեղեկատվական հարթակ», «Կառուցվածք բովանդակային նյութերի տեղադրումը: 
Սոցիալական պաշտպանության ոլորտին վերաբերող բազմաբնույթ հարցերի մասին քաղաքացիներին Էլեկտրոնային ընդունարանով, նախարարության ինտերնետային կայքէջի հետադարձ կապի հասցեով և ՀՀ կառավարության թեժ գծով ստացված շուրջ 600 քաղաքացու դիմումներին տրվել են սպառիչ պատասխաններ:

Կազմակերպվել և իրականացվել են մի շարք հանդիպումների, քննարկումների, կլոր սեղանների, հայեցակարգերի և իրավական ակտերի նախագծերի հանրային քննարկման և լուսաբանման աշխատանքներ: Կատարված աշխատանքների արդյունքները նախարարության կողմից իրականացվող քաղաքականության թափանցիկության,  քաղաքացիների հետ հետադարձ կապի, նախարարության բարձր վարկանիշի, սոցիալական գործընկերների հետ համագործակցության շարունակականության ապահովումն է: 
ՀՀ աշխատանքի և սոցիալական                                               Ա. Ասատրյան
       հարցերի նախարար

